
EH Bildu Nafarroa talde parlamentarioari atxikitako foru parlamentari Mikel Zabaleta Aramendiak, Legebiltzarreko Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatu eta bozkatzeko.
Zioen azalpena
2016an, Nafarroako Pirinioaldea osatzen duten haranetako Pirinioak Bizirik, Txantxalan eta Lan eta Bizi elkarteek lurralde horretarako konponbideak bilatzeko eta hausnartzeko tarte bat hartu beharra dagoela adierazi zuten Nafarroako Parlamentuan. "5 minutu Nafarroako Ekialdeko Pirinioetarako" goiburupean, ekimenak milaka sinaduraren abala jaso zuen.
Nafarroako Parlamentuak ponentzia bat bultzatu zuen berariaz ekimen horri erantzuteko. Lan hori Nafarroako Gobernuak ere babestu zuen; izan ere, Landa Garapeneko, Ingurumeneko eta Toki Administrazioko Departamentuak Lursarea-Nafarroako Lurraldearen eta Jasangarritasunaren Agentziari agindu zion Pirinioetako Plan berriko lehenbiziko ekintzak mugatu eta lehenetsi zitzan eta proiektuan parte hartzen duten eragile guztiak hartuko dituen gobernantza-eredu bat taxutu zezan.
2019tik hona, Nafarroako Gobernua da proiektua bultzatu eta koordinatzeaz arduratzen dena.
2020ko ekainean, Pirinioetako Batzarrak –Nafarroako Parlamentuak, Nafarroako Gobernuak, Pirinioetako Mahaiak (toki-entitateak), Nasuvinsa-Lursareak eta Cederna-Garalurrek osatzen duten gobernu-organoak– Pirinioetako Planeko dokumentuak onetsi zituen: 2020 Ekintza Plana, Gobernantza Plana eta Komunikazio Plana.
"Despopulazioaren aurkako borroka Nafarroan: foru-administrazioak hartutako neurriak” txostenean –zeina Nafarroako Kontuen Ganberak 2024ko maiatzean argitaratu baitzuen–, erakunde fiskalizatzaileak lan-metodologia nabarmendu zuen, hainbat bide eta eragileren bidez Pirinioetan identifikatutako beharrizanei buruzko eskariak, analisia eta lehentasunak bilduta. Orobat nabarmentzen da sektorearekin lotutako hainbat eragilek parte hartu dutela eta inplikatu direla eskarien betetzean: arlo horretako eskumenak dauzkaten Nafarroako Foru Komunitateko Administrazioko departamentuak, toki-entitateak, bai eta Nasuvinsa eta Cederna-Garalur ere, zuzenean inplikatuta daudenak lurralde-lantaldean parte hartzen baitute.
Hitz batean, nabarmentzekoa da Pirinioen despopulatzearen aurka ekiteko ezarri den eredua, Pirinioen Plan Estrategikoaren bidezkoa, zeina kogobernantza-sistema koordinatu eta parte-hartzaile baten bidez exekutatua izaten ari baita. Sistema horretan ordezkaritza dute maila politikoak, teknikoak eta sozioekonomikoak.
Hori dela-eta Nafarroako Kontuen Ganberaren gomendioa da despopulatzearen aurka borrokatzeko ereduak ezartzea, Pirinioen Plan Estrategikoaren antzekoak direnak gobernantza-sistemari dagokionez; horretarako, lurraldean eta lurraldetik jarduketak sustatu eta exekutatuko dira, eta Nafarroako beste eskualde despopulatu batzuentzako giza eta diru baliabideak paratuko dira.
Hori dela-eta, honako erabaki proposamen hauek aurkeztu ditut:
Lehena. Nafarroako Parlamentuak Pirinioetako Plan Estrategikoarekiko konpromisoa berresten du eta Ekialdeko Pirinioei buruzko ponentzia parlamentarioaren 2018ko azaroaren 8ko txostenean jaso ziren baina oraindik bete ez diren gomendioak lantzeko konpromisoa hartzen du. 
Bigarrena. Nafarroako Parlamentuak Nafarroako Gobernua premiatzen du Pirinioetako Plan Estrategikoa bultzatzen eta garatzen jarrai dezan eta Ekialdeko Pirinioei buruzko ponentzia parlamentarioaren txostenean jaso baina oraindik bete ez diren gomendioak bete daitezen lan egin dezan.
Hirugarrena. Nafarroako Parlamentuak bere egiten du Nafarroako Kontuen Ganberaren gomendioa –Pirinioetako Plan Estrategikoaren antzeko ereduak ezartzea Nafarroako beste eremu despopulatu batzuetan, despopulazioaren aurka borrokatzeko–, eta Nafarroako Gobernua premiatzen du gomendio hori abian jartzea azter dezan.

